
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

UiTM JOHOR IPT PERTAMA MERASMIKAN JAWATANKUASA
JOHOR TALENT DEVELOPMENT COUNCIL (JTDC)

Nur Rifhan A.Rahim, Faten Elina Kamaruddin, Nur Hanisah Mohamad Razali

B3l VI LAMAN UTAMA

UITM JOHOR IPT PERTAMA WUJUD JAWATANKUASA JTDC

Majlis Pembangunan Bakat Johor atau Johor Talent Development Council
(JTDC) merupakan inisiatif strategik Kerajaan Negeri Johor yang bertujuan untuk
membangunkan dan memajukan bakat serta tenaga kerja tempatan agar
berkemahiran tinggi, berdaya saing serta responsif terhadap keperluan industri,

terutamanya dalam Zon Ekonomi Khas Johor-Singapura (JS-SEZ).

Dalam mendukung hasrat Kerajaan Negeri Johor, UiTM Johor telah mengambil
langkah pertama dalam merasmikan Jawatankuasa JTDC @UiTM Cawangan

Johor. Jawatankuasa ini melibatkan pensyarah dari Segamat dan Pasir Gudang.

Majlis perasmian Jawatankuasa JTDC @UiTM Cawangan Johor telah diadakan

I dengan jayanya pada 29 April 2025 dan dirasmikan oleh Yang Berusaha Encik
Mohammad Najmie Noordin, Ketua Pegawai Bakat Johor Corporation (JCorp)
mewakili YB Aznan Tamin, Pengerusi Jawatankuasa Pendidikan dan

Penerangan Negeri Johor.

Majlis perasmian ini sekaligus menjadikan UiTM Johor sebagai Institusi
Pengajian Tinggi (IP) pertama yang berjaya menubuhkan jawatankuasa kerja di
peringkat universiti dan menjadi penanda aras bagi IPT lain di Johor untuk turut
melaksanakan Jawatankuasa JTDC atau “mini JTDC” dalam menghubungkan

universiti dengan JTDC dan industri sebenar.

Jawatankuasa JTDC @UIiTM Cawangan Johor merupakan jambatan
penghubung di antara universiti dan JTDC bagi mengumpul serta menyalurkan
maklumat berkaitan program pembangunan kerjaya dan bakat mengikut

kehendak yang diperlukan oleh industri pada masa kini.

Melalui penubuhan jawatankuasa ini, mahasiswa dan bakal graduan UiTM Johor
akan mendapat akses dan maklumat lebih awal dan terkini mengenai peluang
pekerjaan dan latihan industri, sekali gus membantu mahasiswa untuk membuat
persediaan sebelum memasuki alam pekerjaan dan mampu merebut peluang

mendapatkan pekerjaan dengan gaji premium yang ditawarkan oleh industri.




